
Fal. Sciâ Manin (c. s., prendendole la mano e
baciandola con tenerezza).




SCENA IX.



ROSINN-A con gruppo e detti.


Ros. (vedendo i due). Oh diao neh!

Manin (volgendosi spaventata). Chi gh'é? sei voî (con stizza). Cose vegnî a fâ?

Ros. E mi chi a çerca?

Manin. Chi v'ha dîto de passâ de chì?

Ros. Questa a l'é bella! vêgno da accattâ e bezêugna ben
che de chì ghe passe (se a ghe patiscie che a se fasse chinâ in tæra).

Manin. L'é ûn öa che doviesci ëse vegnûa a casa, se
n'avesci perso ö tempo a stâ a ciætezzâ pe-e bûtteghe.

Ros. (per parlare, poi si mette la mano sulla bocca).
Bocca tâxi neh!

Fal. (piano a Manin). Sciâ ûse prûdenza.

Manin. Cose intendiesci de dî? impertinente.

Ros. Che quando veddo çerte cose me ven proprio
angoscia... e che l'é mêgio che sciâ me lasce andâ pe
mæ cammin... e sciâ no me fasse parlâ.

Manin (riscaldandosi). Che no a fasse parlâ? miæ che
insolente! andæ in casa che arrangiæmo i conti,
lengua brûtta.

